Татарстан Республикасы Кама Тамагы муниципаль районы 
Иске Казиле урта гомуми белем бирү мәктәбе


(6 нчы сыйныфлар өчен татар теленнән дәрес эшкәртмәсе) 
Дәреснең темасы: Шарт фигыльләр дөньясына сәяхәт.

Максаты: Укучыларның шарт фигыль турындагы белемнәрен тирәнәйтү, системалаштыру; шарт фигыльләрнең матур әдәбият һәм халык авыз иҗаты әсәрләрендә һәм гомумән, фигыльләрне әдәбият белән дә бәйләп өйрәнеп була дигән нәтиҗә ясау; туган телгә мәхәббәт тәрбияләү, аның матурлыгын тоя беләргә өйрәтү.

Җиһазлау: “Бүген дәрестә шарт фигыль” таблицасы; “Шарт фигыльләр дөньясына сәяхәт” планы; “Тырышлык – зурлык, ялкаулык – хурлык” дип язылган эпиграф; “Балалар җырлары” кассетасы; магнитофон; аукцион өчен барабан, язылган сүзләр; дискета, компьютер; биремнәр язылган гөмбәләр, балыклар, чикләвекләр, Ф.Яруллинның “Җилкәннәр җилдә сынала”, “Алтын балык” (әкиятләр); “Мәкальләр”, “Табышмаклар”, “Раушан көзге” китаплары һәм 6 нчы сыйныфлар өчен татар теле дәреслеге кулланыла.
Дәрес планы

I. Актуальләштерү.

                  1. “Тәмле агач”тагы биремнәрне үтәү. (5 мин.)

II. Биремнәрне ныгыту.

1. Иҗат ит, “Җәй” темасына кечкенә күләмле хикәя яки шигырь язу (10 мин.)

2. “Каенлык аланы”. Гөмбәдәге биремнәрне үтәү, ягъни шарт фигыльләрне табу һәм дөрес куя белү. (2 мин.)

3. Ял итү. “Карт белән төлке” әкиятен сөйләү. (3 мин.)

4. Әкияттән шарт фигыльләрне табу. (2 мин.)

5. “Балыклар иле”. Табышмакларның җавабын табу, шарт фигыльләрне тактага яздыру. (3 мин.)
6. Матур язу. Дәреслектәге 124 нче күнегүне эшләтү. Шарт фигыльләрне табу. (5 мин.)

7. Ял итү. (2 мин.)

8. “Чикләвекле тиен”. Шарт фигыльләрне төрләндерү. (3 мин.)

9. Аукцион. (5 мин)
III. Өйгә эш.

123 нче күнегүне эшләп килергә. (2 мин.)

IV. Йомгаклау. (3 мин)

Дәрес барышы

- Укучылар, без сүз төркемнәренең иң катлаулысы булган “Фигыль” төркемен өйрәнүне дәвам итәрбез. Бүген без сезнең белән “Шарт  фигыль  дөньясына” сәяхәткә чыгарбыз. Анда әдәбият белән бәйләнешкә керербез. Сәяхәт иткәндә, җыр җырларбыз, кызыклы чараларда, төрле уеннарда катнашырбыз, ә ял сәгатьләрендә күңелле ял итәрбез.

- Игътибар итик әле укучылар! Бүгенге дәресебезне “Тырышлык – зурлык, ялкаулык – хурлык!” – дип исемләнгән девиз астында үткәрербез. Әгәр дә без дәрестә актив, тырышып катнашабыз икән, һичшиксез, зур уңышларга ирешәчәкбез. Ә инде куркып, ялкауланып утырсак, хурлыкка калачакбыз. Шуңа күрә актив, тырыш булыйк! Ә хәзер укучылар, без сезнең белән җәяүләп, җырлый – җырлый “Шарт фигыльләр дөньясына” сәяхәткә чыгабыз.
(Балалар “Елмаю” җырын җырлыйлар.)

- Укучылар җырыбызның сүзләренә игътибар итик әле. Анда шарт фигыльләр юк микән?

(Елмайсак – шарт фигыль, I зат, күплектә)

- Әйе, укучылар бик дөрес. Менә әкренләп килә - килә “Тәмле агач” тукталышына да җиттек. Тәмле агачта алма – грушалар: -Мине өз! Мине өз! – дип торалар. Бу җиләк – җимешләр чынмы икән, әллә берәр серләре бармы? Әйдәгез, бергәләп шуны белик әле. Кайсыгыз беренче җимешне өзә?

(Укучылар такта янына чыгып “Тәмле агач”тан җимешләрне алалар, биремнәрен укыйлар һәм үтиләр)
1 нче укучы. Бирем. Затланышлы фигыльләрне атагыз?
(Боерык фигыль, хикәя фигыль, шарт фигыль)

2 нче укучы. Шарт фигыльнең мәгънәсе, ясалышы һәм төрләнеше турында сөйләгез.

1. Шарт фигыль икенче бер фигыльдән аңлашылган эш яки хәлнең үтәлү-үтәлмәвенә шарт булган эш-хәлне белдерә.

2.Шарт фигыль – са/ - сә кушымчасы белән ясала: Марат тырышып укыса, бүген “бишле” алыр иде.
3. Шарт фигыль зат-сан белән төрләнә:

I зат укысам               укысак
II зат укысаң              укысагыз
III зат укыса               укысалар
4. Шарт фигыльгә -да/ -дә, -та/-тә кисәкчәсе өстәлеп кире шарт фигыль ясала:

укысам да                  укысак та

укысаң да                  укысагыз да

укыса да                    укысалар да
Кире шарт фигыль кирәкле шартлар табылып та, көтелгән эшнең киресе булуын күрсәтә.

3 нче укучы. Җөмләне укыгыз, кире шарт фигыльнең кайсы затта-санда булуын әйтегез.

Гәрчә анда тумасам да, мин бераз торган идем (Г.Тукай “Шүрәле”).

(тумасам да – кире ш.ф., I зат, берлектә)

- Менә укучылар, “Тәмле агач”тагы биремнәрне дә үтәдек. Сәяхәбезне дәвам итәбез. Алда безне “Иҗат ит” тукталышы көтә. Әйдәгез иҗат итеп  тә алыйк. Хәзер ачыгыз дәфтәрләрегезне, бүгенге числоны, теманы язып куегыз. “Җәй” темасына хикәя яки шигырь язасыз. Хикәягездә шарт фигыльләр дә булсын.
(2 укучы язган хикәяләрен укый)

- Инде сәяхәт итә-итә “Каенлык урманы”на килеп җиттек. Их, балалар, нинди матур урман! Урманында гөмбәләрне җыйыйк, биремнәрне үтик.
(Кызлар гөмбә җыя)

1 нче укучы. Бирем. Эндәшсә шарт фигылен II зат берлеккә куегыз һәм мәкальнең тиешле урынына куеп кычкырып укыгыз.

Ничек..........., шундый җавап.

(эндәшсәң)

2 нче укучы. Мәкальнең төшеп калган сүзен куеп, кычкырып укыгыз, шарт фигыльгә игътибар итегез.

Бер.............., икенче чын сүзеңә дә ышанмаслар.

(ялганласаң)

3 нче укучы. Мәкальнең икенче яртысын куеп кычкырып укыгыз һәм шарт фигыльне табыгыз.

Җир туймаса, ..................... (ил туймас).

-Әйе, кызларыбыз безнең чыннан да өлгер, җитез икән.

- Укучылар, чиратта безнең ял сәгате.

- Без әкиятләрне яратып укыйбыз, шулаймы?

(әйе)

- Ә менә сезнең “Карт белән төлке” әкиятен укыгыныгыз бармы? Кайсыгыз искә төшереп китә? (1 укучы әкиятнең эчтәлеген сөйли)

- Менә, укучылар, ял итеп тә алдыгыз. Ә хәзер, әйтегез әле, бу әкиятне тыңлаганда, шарт фигыльләргә юлыкмадыгызмы?

(чыкса, караса – III зат, берлектә)

- Әйе, укучылар, төлкесе бик хәйләкәр булган икән. Әлеге тукталышыбызның исеме дә “Балыклар иле” дип атала. Теге хәйләкәр төлке ташлап калдырган балыклар яңадан үз илләренә кайтып җиткән, күрәсең. Мин 6 нчы сыйныф егетләрен бик балык тотарга ярата икән дип ишеткән идем. Яле, егетләр, кайсыларыгыз балык тотып күрсәтә.
(Укучылар балык артындагы биремнәрне үтиләр)

1 нче укучы. Бирем. Табышмакның җавабын әйтегез һәм шарт фигыльне тактага язып, зат-санын билгеләгез.

Типсәм – түнмәс

Күмсәм – күмелмәс

Киссәм – киселмәс

Тибәрсәм – тибәрелмәс. (Күләгә)

(Типсәм, киссәм, тибәрсәм – шарт фигыль, I зат, берлектә)

- Укучылар, “тибәрсәм” сүзе аңлашыламы? Тибәрсәм-тибәрү, этәрү, тайпылу дигән мәгънәләрдә дә килә ала.

2 нче укучы. Ак кыр буйлап уза ул

Тап-тар юллар сыза ул,

Булса да бик кечкенә,

Җиткер аңа эш кенә. (Каләм)

(Булса да – кире шарт фигыль, III зат, берлектә)
3 нче укучы. Яз килсә, киенә,

                       Көз килсә, чишенә. (Агач)

(Килсә - шарт фигыль, III зат, берлектә)

- Укучылар, алда матур язу тукталышы. Дәреслектәге 124 нче күнегүне матур итеп күчереп язарга һәм шарт фигыльләрнең асларына сызарга.
(Укучылар биремне үтиләр һәм аннан соң күнегүнең дөреслеген тикшерәләр.)

Ял итү. Күрсәт әле, үскәнем

Ничек сәяхәт иткәнен.

Менә шулай, менә шулай

Шулай сәяхәт итәбез (атлап күрсәтәләр)

Күрсәт әле, үскәнем

Ничек гөмбә җыйганын.

Менә шулай, менә шулай

Шулай гөмбә җыябыз.(гөмбә җыялар)

- Менә безне, елмаеп, тәмле чикләвекләр җыючы тиен каршылый. Тиен чикләвекләрне байтак җыйган инде. Хәтта берсен безгә дә өзәргә калдырган. Ул безгә кәрзиндәге чикләвекләрне тәкъдим итә. Әйдәгез, шуларның биремнәрен дә үтәп алыйк инде.

1 нче укучы. Сал фигылен шарт фигыль формасына куеп, зат, сан белән төрләндерегез. (тактада)
                             Сал - салса
I зат      салсам             салсак

II зат     салсаң             салсагыз

III зат    салса               салсалар

2 нче укучы. Атла фигылен шарт фигыль формасына куеп, юклыкта зат-сан белән төрләндерегез (телдән).

                       Атла – атласа – атламаса

I зат     атламасам                атламасак
II зат    атламасаң                атламасагыз

III зат   атламаса                  атламасалар

3 нче укучы. Бар фигылен шарт фигыль формасына куеп, күплектә, зат белән төрләндерергә (телдән).

                              Бар – барса

I зат        барсак

II зат       барсагыз

III зат      барсалар

- Алда безнең аукцион. Хәзер мин сезгә Ф.Яруллинның “Җилкәннәр җилдә сынала” повестеннан Фәниярның девизын укып китәм. Бу өзек дискетада да яздырылган, компьютер экраныннан күзәтә барыгыз һәм шарт фигыльләргә игътибар итегез.

- Ә хәзер аукционны башлыйбыз. Әлеге мин укыган текстан шарт фигыльләрне әйтәсез.(Мәсәлән, сукса – 1,2,3,4,5,6,7., шулай калган шарт фигыльләрне дә укучылар әйтеп чыга, соңгы фигыльне әйтүче - җиңүче. Аңа бүләк тапшырыла)
- Менә укучылар, сәяхәт итеп тә чыктык. Ә хәзер өйгә эш. Дәреслегегездәге 123 нче күнегүне эшләп киләсез. (Бирем аңлатыла)

Йомгаклау.
-Укучылар, бүгенге сәяхәт дәресебездә без шарт фигыльләрне кайларда очраттык? (Җырларда, поэмаларда, шигырьләрдә, хикәяләрдә, әкиятләрдә, табышмакларда очраттык).

Димәк, укучылар, шарт фигыльләрне әдәбият белән дә бәйләп өйрәнеп була. Бүгенге дәрестә, укучылар, бик тырышып эшләдегез һәм зур уңышларга да ирештегез. (Билге куела)

- Бүгенге дәресне мин, укучылар, Х.Туфанның түбәндәге шигырь юллары белән тәмамлар идем.
И минем җандай кадерлем

И җылы, тере телем!

Кайгылар теле түгел син

Шатлыгым теле бүген

Тик синең ярдәм белән мин,

Тик синең сүзләр белән

Уйларын йөрәккәемнең
Дөньяга әйтә беләм.

Дәрес тәмам. Игътибарыгыз өчен рәхмәт.
